
Athugasemdir við skýrsluna
Úttekt á tilraunanámi í bílgreinum

frá Eygló Eyjólfsdóttur, skólameistara Borgarholtsskóla

Bls. 8: “Bílgreinamenn og skólameistari hófu baráttu, hvor fyrir sínum
málstað, og stóð það stríð þar til ……”
Þótt samskipti mín og bílgreinamanna hafi verið litrík og fjörleg haustið
1995 og þar til skólinn tók til starfa 1996 vil ég ekki kalla þau baráttu eða
stríð. Svo sannarlega var tekist á um ýmis atriði eins og fram kemur í
skýrslunni. Ég viðurkenni að ég tók hið nýja starf mitt mjög alvarlega og
hélt fast við gildandi lög og reglugerðir enda taldi ég mig bundna af þeim.

Bls. 18: “Bílgreinamenn lögðu áherslu á að ráðinn yrði
verkmenntamaður eða tæknimenntaður maður í stöðu skólameistara en
ráðinn var skólameistari með bakgrunn í bóknámi.”
Bílgreinamenn létu greinilega í ljós óánægju sína með að ég skyldi ráðin í
stöðu skólameistara. Það auðveldaði ekki samskiptin í byrjun að ég var
hvorki tæknimenntaður maður né karlmaður. Meistarapróf í stjórnun
skóla og nærri þriggja áratuga reynsla af kennslu og stjórnun í
framhaldsskóla bætti ekki fyrir þann ágalla minn.

Bls. 18: “ Nánast allir eru sammála um að skólameistari hafi litla
þekkingu á atvinnulífinu, lítinn áhuga á iðnnámi og að bílgreinanámið sé
ekki óskabarn skólameistara.”
Skýrsluhöfundar vísa oft í “nánast alla” í umfjöllun um stjórnun Borgar-
holtsskóla. En í viðtali sínu við mig gerðu þeir enga tilraun til að
sannreyna þekkingu mína á atvinnulífi né áhuga á iðnnámi hvað þá að
þeir reyndu að átta sig á hver væru mín óskabörn. Ég læt í ljósi efasemdir
um fagmennsku slíkrar skýrslugerðar.
Flestir fullorðnir Íslendingar hafi nokkra þekkingu á atvinnulífi landsins
og biðst því undan yfirlýsingum sem þessari. Hvaðan kemur
umsagnaraðilum sú vitneskja að ég hafi lítinn áhuga á iðnnámi og hvernig
dettur skýrsluhöfundum í hug að setja slíka sleggjudóma á blað?
Það er til marks um þann áhuga að ég sótti um og fékk starf skólameistara
við skóla sem var ætlað stórt hlutverk bæði í iðnnámi og bóknámi. Þá
lýsir það áhuga mínum á málefnum iðnnáms að ég sat í stjórn Sambands
iðnmenntaskóla frá 1995-1999 og er nú í stjórn Iðnmenntar ses.
Bílgreinanámið er að áliti “nánast allra” ekki óskabarn mitt en samt þykir
mér eins og  flestum mæðrum jafnvænt um öll mín börn. Allar námbrautir
Borgarholtsskóla eru óskabörn og starfsmenn skólans eru að vinna mikið



brautryðjenda- og þróunarstarf undir minni stjórn við að gera veg þeirra
allra sem mestan.

Bls. 22: “Það vantar markvissa stjórnun. Nánast allir virðast sammála
um að skólameistari hafi hvorki skilning (sem er út af fyrir sig ekki
nauðsynlegt til að stýra skóla ef dreifing valds og ábyrgðar er í lagi) né
áhuga ( sem er öllu verra ef rétt er) á námi í bílgreinum. Best væri að
færa stjórnunarstarfið sem mest inn í bílgreinadeildina, skýra valdsvið og
ábyrgð millistjórnenda og …..”
Í upphafi samstarfsins gerðu bílgreinamenn mér ljóst að ég skyldi ekki
skipta mér á nokkurn hátt af framkvæmd náms í bílgreinum. Þá var
hvorki spurt um skilning minn né áhuga á náminu. Ég hafði því engin
afskipti af því; það var undir stjórn framkvæmdastjóra Fræðslumiðstöðvar
bílgreina meðan samningurinn var í gildi. Í bréfi sem ég sendi formanni
stýrihópsins í júní 1996 staðfesti ég þetta og lýsi því yfir að skólameistari
muni ekki skipta sér af faglegum þáttum starfsins.
Eftir að samningnum var slitið fyrir rúmu ári réði ég kennslustjóra bíliðna
en fyrir voru þrír deildarstjórar. Stjórnunarstarfið hefur því þegar færst
inn í bílgreinadeildina. Í starfslýsingu kennslustjóra segir að hann sé hluti
af stjórnkerfi skólans og tengiliður skólameistara við viðkomandi
kennslusvið eða deild. Fagleg stjórnun er í höndum hans og
deildarstjóranna. Þeir hafa samtals sem nemur 1500 klukkustundum á ári
til starfsins. Hið sama gildir um allar aðrar brautir skólans.
Skólameistari tekur ekki beinan þátt í faglegri þróun hinna fjölmörgu
brauta skólans en fundar reglulega með kennslustjórum.
Ég tel að með því að treysta fagmönnum fyrir stjórnun hinna ýmsu brauta
skólans og fylgjast svo grannt með starfi þeirra sýni ég náminu skilning
minn og áhuga. Að nánast allir viðmælendur skýrsluhöfunda skuli túlka
það sem áhugaleysi og skilningsleysi að skólameistari dreifi valdi og
faglegri ábyrgð í þessum flókna og margbrotna skóla ber vott um
vanþekkingu á hlutverki skólameistara. Skýrsluhöfundar virðast ekki átta
sig á þessu og í viðtali sínu við mig spurðu þeir ekki um fjölbreytileika
skólans, starfssvið mitt sem skólameistara, stjórnkerfi skólans og
starfslýsingar kennslustjóra og deildarstjóra.

Vandasamasta verk sem ég hef tekist á við var að hleypa af stokkunum
nýjum framhaldsskóla haustið 1996 . Einn angi þess verkefnis var að þróa
samstarf við atvinnulífið í bílgreinum samkvæmt tilraunasamningi. Í
þennan samning vantaði allar útfærslur og hann var illframkvæmanlegur.
Samt vildu báðir aðilar láta á reyna. Ég lagði mig alla fram, hafði mikinn
áhuga á að tilraunin tækist og var talsmaður þess innan skóla og utan. Það
urðu mér mikil vonbrigði að ekki varð framhald á tilrauninni. Það er að



mínu mati ósanngjarnt að skella skuldinni að nokkru leyti á mig og mitt
samstarfsfólk.
En tilraunin stendur fyrir sínu. Hún var nauðsynlegt skref á leið að bættu
samstarfi atvinnulífs og skóla, samstarfi sem Borgarholtsskóli er tilbúinn
að taka þátt í.

Eygló Eyjólfsdóttir
skólameistari BHS

